
Яңа заман башлангыч сыйныф укытучысы: минем күзаллавым
     Кешелек тарихы яңа заманга – ХХI гасырга аяк басты. Һәрбер чор кебек үк, ХХI гасыр вакыйгалары да үзенең яңалыклары һәм каршылыклары белән тарих битләренә кереп калачак. Тарихның нинди булуы, әлбәттә, шул заманда яшәүче кешеләргә, җәмгыятькә бәйле. Яшь буын өлкәннәрдән үрнәк һәм сабак алып киләчәккә аяк атлый. Шуңа күрә, җәмгыятьнең киләчәге яшь буын кулында дип әйтү гадәткә кергән. Шулай ук, без, яшь буынның язмышы укытучыга бәйле икәнен дә һәрчак искә алабыз. Бала белем иленә тәүге адымнарын атлаганда аны беренче укытучысы каршы ала. Укытучы апаның, яисә абыйның һәрбер карашы, һәрбер хәрәкәте бала күңелендә урын ала, озак еллар дәвамында аның хәтерендә саклана. Һәрбер бала өчен укытучы кеше бөтен нәрсәне дә белүче, иң изге, иң көчле, могҗизага ия зат ул. Мөхәммәт Мәһдиев язганча, ул, хәтта, ипи дә ашамый торгандыр... Барысын да беләсе килү теләге көчле булган бала күңелендә һәрчак мең төрле сорау туа. Әлеге сорауларга җавап бирә алырлык бердәнбер кеше, әлбәттә, аның укытучысы. Әгәр үзен борчыган сорауга теләгән җавабын ала алмаса, шул минутта ук укучының идеалы югала. “Ничек?! Мин барысын да белергә телим, ә укытучы сорауларымны игътибарсыз калдыра. Ул мине яратмыймы? Мине чит итәме? Әллә ул үзе дә барысына да җавап таба алмыймы?” Мондый уйлар минем хыял җимеше генә түгел, әгәр исегезгә төшерсәгез, һәрберегез дә минем кебек фикер йөрткән идегез. Уйлап карасак, балачак хыяллары бик көчле, һәрберебезнең зур кеше буласыбыз, күпне беләсебез килә. Бала нәрсә беләндер кызыксынган чагында дәртен сүндермәскә, киресенчә аның күңелен үстереп, канатландырып торырга кирәк дип юкка гына әйтмиләр. Тормышта исә, укучы белән укытучы арасындагы мөнәсәбәт еш кына башкачарак юнәлеш ала. Шуңа күрә укытучының әзерлеге, белеме, яшәү шартлары белән хөкүмәт тә кызыксынсын иде. Укытучыга булган заман таләпләрен җәмгыять үзе тудыра. ХХI гасыр укытучысының нинди булырга тиешлеге, укучы яши торган җәмгыятьнең, заманның нинди булуына бәйле. Әдәп, әхлак ягыннан мактанырлыгыбыз булмаса да, яңа гасыр җәмгыяте яңарыш, үсеш дәверен кичерә. Мәктәпкә барганчы ук компьютерны, чит телне өйрәнә башлаган, әти-әнисе белән берничә илдә сәяхәттә булган балалар дә хәзер аз түгел. Укытучы картадан карап, китаптан укып, яисә фильм аша гына белгән илләрне үзе барып күргән укучы арасында сизелерлек аерма бар. Торырга фатиры, үз-үзенә игътибар бирергә мөмкинлеге булмаган укытучы да, никадәр генә талантлы булуына карамастан, укучылары алдында абруй казана алмаячак. 

     Югарыда әйтелгән фикерләр минем хыялларам гына түгел, кабатлап әйтәм, без яши торган заман һәм җәмгыять тудырган таләпләр. Минем күзаллавымча, башлангыч сыйныф укытучысы, әлбәттә, менә шушы шартларга яраклашырга, заман таләпләрен үти алырлык булырга тиеш. Димәк, компьтерны, туган теленнән башка үзе аралашып яши торган башка халык телен, шуңа өстәп берәр чит телне белү; туган төбәгеннән тыш, башка халыклар яши торган җирләр белән дә таныш булу, чит илне дә күреп кайту мөһим.      

     Укытучы алдына куелган төп бурычларның берсе – баланың уй-фикер йөртү сәләтен үстерү. Моның өчен укытучы үзе дә күп белергә, башлангыч сыйныф программасыннан тыш, төрле өлкәләргә кагылышлы материаллар белән танышып, һәрчак белемен күтәрү белән шөгыльләнергә тиеш. Балалар кызыксынган сорауларның барысына да җавап табып бетерү мөмкин түгел, шуңа күрә, укытучыдан зирәклелек тә таләп ителә. 

     Шулай ук, укытучы балаларны хөрмәт итә дә белергә тиеш. Балага булган мөнәсәбәт, ул алган билге аның матди хәленә бәйле икән, бу – укытучының намус дәрәҗәсенең түбәнлеген аңлата. Чамадан тыш таләпчәнлек тә абруйны күтәрә торган сыйфат түгел. Һәр баланың яхшы билге аласы, күпне беләсе, иптәшләре алдында дәрәҗәле буласы килә. Шуңа күрә, балага түбән билге куйганда, бәлки яңа гасыр укытучылары яңача уйлый башлар. Балаларның белемен контрольдә тотуның мәгънәсе юк, аларны аңларга өйрәтергә кирәк. Укучының күңелен аңлый алырдай, сизгер, белемле, зирәк, сабыр, әдәп һәм әхлак сыйфатларына ия булган, намуслы, тәрбияле, зыялы укытучыларны гына кабул итә ХХI гасыр. Югарыда санап киткән сыйфатларны үзендә булдырган укытучының балалар алдында да дәрәҗәсе югары була. Укытучы үзе дә укучыдан әнә шундый сыйфатларны таләп итә алачак. Мондый сыйфатларны исә, бала укытучысыннан үрнәк алып кына, үзендә булдыра алачак. 

     Кешегә җирдә яшәү бер генә тапкыр бирелә. Әнә шул гомернең кадерен белеп яшәргә кирәклеген дә укучы аңына сеңдерәсе иде. Үз якыннарыңның гына түгел, башка кешеләрнең дә гомере кадерле икәнен аңлатасы иде. Безнең шәһәребездә төрле дин, төрле милләт халыклары яши, алар төрле телләрдә аралашалар. Әгәр  бер үк сыйныфта берничә милләт баласы укый икән, димәк, укытучы балалар арасында дини, милли аермалыкларны булдырмаска тиеш. Шулай ук төрле телләрдә аралашу мөмкинлеге дә чикләнергә тиеш түгел. Һәрбер баланың үзен шәхес итеп тоюы, үз-үзенә хөрмәт белән каравы мәҗбүри. Әгәр укытучы укучыларын үз-үзләрен хөрмәт итәргә өйрәтә икән, ул яшь буын алдындагы бурычын, һичшиксез үтәгән дигән сүз. Чөнки, без башкаларны хөрмәт итәргә өйрәтәбез, ә ни өчендер үзебез турында уйларга рөхсәт итмибез. Әгәр кеше, беренче чиратта, үз-үзен хөрмәт итми икән, ул башкаларны беркайчан да хөрмәт итә алмаячак. 
     Минем күзаллавымча, менә шундый зур бурычлар һәм җаваплылык тора ХХI гасыр башлангыч сыйныф укытучысы алдында. Чын-дөресен әйткәндә, яңа гасыр яңача фикер йөртә алырдай, заманча технологияләрне тулысынча өйрәнгән, телләрне белүче, үзе яши торган төбәктәге халыкларның тарихын, мәдәниятен үзләштергән, диннәрен хөрмәт итә торган, намуслы, әдәпле, зирәк, зыялы, талантлы, абруйлы укытучыларны кабул итә. Шул чакта гына без киләчәк буынга зур өметләр багълый алачакбыз. Кирәгеннән артык таләпчәнлек юлы белән генә бала тәрбияләү узган гасырда калды. Укытучы балаларга үзе үрнәк булып тора алырлык булсын иде. Димәк, укытучы булырга омтылган студент белем ала торган югары уку йортлары, җәмгыять һәм укытучының үзе алдында зур җаваплылык тора.
